
AS GUERRAS CARLISTAS EN GALICIA 
_____________________________________________________________________________________________________________________________ 

Dende 1833 Galicia ve como se instalan no seu rural 

partidas carlistas. Así os concellos deben responder 

aos requirimentos do exército para afrontar a guerra de 

guerrillas emprendida por estes entre 1833 e 1840. Os 

máis comúns eran aloxar en casas de veciños a solda-

dos, proporcionar racións e transportar efectos milita-

res a onde se lles mandase. Estas contribucións ao es-

forzo de guerra  eran malamente retribuídas,  e ade-

mais os comandantes locais podían engadir cantida-

des en metálico se  así o consideraban necesario. 

    A súa repartición facíase entre os partidos xudiciais, 

división intermedia entre concello e provincia. No 

AHPOu consta un documento de repartición de baga-
xes entre concellos da Baixa Limia en 1839. Acoden 

ao acto os representantes dos consistorios de  Bande, 

Lobeira, Entrimo, Lobios, Muíños e Verea. Efectúase 

baixo a presidencia do alcalde do primeiro, o cal lle ex-

pide un certificado a cada representante. A distribu-

ción segue, segundo o certificado expedido ao concello 

de Lobeira, a Contribución de Utensilios. Esa con-

tribución de utensilios era un tributo creado para sa-

tisfacer os gastos de aloxamento da tropa, o cal mo-

tiva que se tome como referencia para os demais gastos 

militares.  
    O paso dos carlistas pola comarca do Leboreiro e do 

Xures será constante, sendo a partida máis activa na 

zona a de Mateu Guillade. Este caudillo, tras tomar 

Tui en 1838, creara un estado de alarma por medo ás 

súas incursións que motivara a proclamación do esta-

do de guerra en toda a fronteira.  
    Debido a esta actividade militar non é rara a pre-

senza de tropas na comarca neses anos, coma o bata-

llón provincial de Monterrei. O concello de Lobeira 

estaría obrigado a entregarlle racións, xa que consta 

nos fondos do concello a existencia dun recibo do pa-

gamento destas pola Deputación de Ourense. Segundo 

este documento o pago apenas compensa un quinto 

dos gastos, o cal da unha idea do esforzo que supuña 

para a poboación local o sostemento das operacións 

militares. Se á presión exercida polo exército liberal se 

suma a das partidas carlistas podemos entender o 

porqué do impopular desta guerra. 

 Paralelamente a guerra de represalias que se desata 

levará o terror ás aldeas galegas, deixando un amargo 

recordo na memoria popular. A acción dos destaca-
mentos antiguerrilleiros verase combinada cara 

1839 coa propaganda dos escasos cregos liberais. Esta 

dobre presión, táctica e moral, irá minando pouco a 

pouco o bando lexitimista, ata que o Convenio de Ver-

gara acadado entre os xenerais Maroto e Espartero 

poña fin definitivo ao conflito 

1839, marzo, 10. Bande. 
Certificado do alcalde de Bande sobre o reparto de bagaxes 
entre os concellos do partido xudicial homónimo  
Manuscrito, castelán; 31x21,6 cm 
AHPOu, Concello de Lobeira, C. 529/2 



Os soportes do Carlismo galego 

O tradicionalismo nunca contou en Galicia cunha 

base social ampla, circunscribíndose o seu apoio aos 

grupos privilexiados tradicionais que vían perigar as 

súas prerrogativas. Así os seus principais valedores 
serán fidalgos, cregos, bispos, monxes, algúns funcio-

narios… Estes dividíranse entre carlistas de “vangarda”, 

os que combaterán coas armas na man (os irmáns Mar-

tínez-Villaverde, Guillade, López o “Ebanista”), e car-

listas de “retagarda”, (os bispos de Santiago e Mondo-

ñedo,  o conde de Ximonde, Juan López “Torneiro”). 

    A loita sen o recoñecemento do Pretendente ao trono 

era inconcibible, e esta chegou dende Portugal en xa-

neiro de 1834. Nunha lacónica misiva, don Carlos pe-

díalles que tomasen as armas, cousa que fixeron para 

intentar tomar Lugo pola forza. Os carlistas conxura-

dos esperaban reunir miles de partidarios, pero no úl-

timo momento só se presentaron seis. Esta dura reali-

dade obrigounos a emprender unha loita de guerrillas 

para desgastar o inimigo en espera dun líder capaz de 

concitar o apoio popular do xeito que o fixeran Zuma-

lacárregui  ou Cabrera.  

    En 1836 vai constituírse unha Xunta Gobernativa 
Carlista. Esta estaba formada polo arcediago de Me-

lide e os caudillos Ramos e Mosteiro, entre outros. Esta 

xunta debía substituír a outra fracasada en 1835, que 

evidenciaba  o pulo proporcionado pola Igrexa ás par-

tidas, xa que os nomeamentos -con fin honorífico moi-

tas veces- son elocuentes: os do arcebispo Vélez, do  

deán Acuña e Malvar  e do cóengo e arcediago Villaver-

de non eran máis que recoñecementos para persona-

xes que alentaban o carlismo dende a sombra. 

A falta de apoio campesiño e o fracaso 
carlista  

O campo de operacións dos carlistas vai ser o rural. As 

súas tácticas de combate consistían basicamente en 

rápidos ataques de cabalería que desconcertaban o ini-

migo.  Moitas veces escaparon os combatentes lexiti-

mistas das poutas do inimigo por contar con veloces 

corceis, de xeito que grazas a esta extraordinaria mobi-

lidade lograban burlar as emboscadas liberais. O prin-

cipal apoio ás guerrillas procedía do clero e dos fidal-

gos rendistas. Estes facíanlles chegar aos xefes de par-

tida os medios materiais e mesmo os recrutas necesa-

rios para a súa loita, sendo unha das prioridades do 

liberalismo desmantelar este aparato de apoio. 

    Unha vez conseguido isto o fin da loita armada esta-

ba asegurada, dado o baleiro  social no que se movían 

os guerrilleiros. Este baleiro era provocado pola indife-

renza do campesiñado, o cal non se sumaba á loita 

por ningún dos dous bandos. Mentres as partidas cam-

paban arredor súa sen interferir na súa vida este man-

tívose indiferente, pero no momento en que viraron 

cara a el en busca de apoio loxístico e de carne de canón 

mostrouse decididamente partidario do liberalismo. 

Deste xeito apenas un 40% dos combatentes carlistas 

serán labregos, e estes eran alistados as máis das veces  

pola forza das armas ou do ouro. 

Principais partidas e área de acción 

As partidas actuaban en zonas ben definidas, que 

eran as seguintes: 

   -A zona interior da provincia da Coruña (Betan-

zos-Melide). Esta rexión vai verse sacudida polas corre-

rías de dúas importantes partidas: a de Antonio López 

(substituído por Ramón Ramos á súa morte) e a de frei 

Saturnino Enríquez. Estas actuaban apoiadas polo mos-

teiro de Sobrado e cando desapareza en 1835 van verse 

moi debilitadas. Tamén a acción de espías infiltrados de-

latará os seus movementos, sendo desfeitas en embos-

cadas provocadas por estes. 

Reparto das bagaxes entre os concellos atendendo á contribución de uten-
silios. AHPOu, Concello de Lobeira, C. 529/2. 

    - Área da Fonsagrada: nela actuaban as partidas de 

Ramón González Soto “Mosteiro” e do “Señorito de Bu-

llán”. Manteranse amparadas no duro relevo e a fron-

teira asturiana para burlar o exército ata ser desfeitas 

en sucesivas emboscadas en 1837  e 1838. 

    - Área de Chantada- Samos. Principal foco carlista 

de Galicia. Nela temos as partidas de Francisco Martí-

nez Villaverde (irmán  do arcediago de Melide) e as dos 

irmáns Fernando e Rosendo Gómez, os “Ebanistas”. Am-

bos os dous foran caudillos sagaces e queridos polas súas 

tropas, que lograron grandes éxitos como apropiarse 

continuamente dos impostos recadados na zona, para-

lizar as quintas, impedir o tránsito con Castela… A par-

tida de Fernando o Ebanista chegou a ser a máis grande 

de Galicia, contando con 300 homes en 1838. 

    - Comarca do Baixo Miño e A Raia. En Pontevedra 

operaron as faccións de Guillade e o médico Delgado e 

ao sur de Celanova de Vicente Gómez. Abastecidos dende 

Portugal, estes grupos terán tal éxito durante 1838, que 

incluso os paisanos se arman contra eles, sendo defini-

tivamente aniquilados xa para 1839. 

    En definitiva, o exército carlista en Galicia foi máis 

ben unha pantasma errante polas montañas, repregado 

sobre as figuras dos seus líderes e carente de todo apoio 

popular, imprescindible para o triunfo.  

